              Басым типлары.

                 ( 5 нче сыйныф )

Гөлфия Халиуллина ,Яңа Чишмә районы ,Тубылгытау авылы гомуми урта белем бирү мәктәбенең 1 нче категорияле татар теле һәм әдәбияты укытучысы.
Үземнең компьютер кулланып уздырган бер дәрес үрнәген газета 

укучылар игътибарына тәкъдим итәм.

Максат:Татар теленең басым типлары турында мәгълүмат бирү;компьютер белән эшләү күнекмәләрен камилләштерү;укучыларның бәйләнешле сөйләм телен үстерү; туган телгә мәхәббәт тәрбияләү.

Дәрес тибы.Яңа материалны аңлату.

Җиһазлау.Компьютерлар,дәреслек,тестлар,дифференциаль биремле карточкалар,”Туган як альбомы”,китаплар күргәзмәсе,”Туган як ул була бер генә,Туган якның кадерен бел генә!”дигән сүзләр язылган плакат.
Дәрес барышы.

1.Психологик халәт тудыру.

-Хәерле көн,укучылар.Бүген 25 нче декабрь,сишәмбе көн,татар теле дәресе.

Барыбыз да күзләрне йомдык, минем арттан кабатлыйбыз.

Мин сәламәт,кәефем яхшы,мин татар теле дәресен яратам,мин барысын да беләм,мин бүген “5”ле алам.
2.Белемнәрне актуальләштерү.

а)Укучыларның игътибарын тактага эленгән “Туган ягым –Тубылгытау “дигән картинага юнәлтү.Картина буенча кыскача гына сөйләтү.

Укытучы:

-Әйе,Туган як ,һәркемгә дә кадерле булган изге туган туфрак!Анда гына чәчәкләрнең хуш ислесе, кошкайларның сайраучысы,күп төрлесе,җиләкләрнең-җимешләрнең иң тәмлесе.Ни өчен?
Чөнки син анда тугансың ,ул сине үзенә тартып тора,кеше үзе дә сизми торган җылысы белән иркәли һәм сөя.
Шул туфракта син беренче тапкыр тәпи басып йөгереп киткәнсең,беренче авазыңны салгансың,күзләрең ачылып дөньяны күргәнсең.

3.Хәтер диктанты яздыру.

Такта ачыла,укучылар үз хаталарың үзләре таба,укытучы билге куеп чыга.

4.Яңа теманы аңлату.

-Укучылар,әйдәгез әле ,хәтер диктантындагы сүзләрне иҗекләргә таркатып языйк.(укучылар иҗекләргә таркатып язалар)
Каш-ла-рын-нан чык ко-еп,

Җәй тиб-рәл-гән гөл-лә-рем,

Ту-ган тел-не көй-лә-гән-

Ак би-ләү-ле өй-лә-рем,

Ту-ган-үс-кән җир-лә-рем.

(иҗекләргә таркатып ,кычкырып укыйбыз)

-Укучылар,барлык иҗекләр дә бертөрле әйтелдеме?
Укучылар:

-Юк.Сүзләрне әйткәндә кайбер иҗекләр башкаларыннан аерылыбрак әйтелә.

Укытучы:

-Бик дөрес.Сүзнең берәр иҗеген төрле юллар белән башкаларыннан аерып әйтү басым дип атала.Димәк,бүгенге дәрестә без сезнең белән басым турында,басымның типлары турында сөйләшербез.
Хәзер бирелгән карточкалардан аерып бирелгән сүзләрне укыйбыз һәм иҗекләргә таркатып басымын куябыз.
Ба-га-на,баш-ла-ды-лар.

(укучылар бергәләп укыйлар,иҗекләргә таркаталар,басымын куялар)

Укытучы:

-Укучылар,басым кайсы иҗеккә төшкән?

Укучы:

-Ике сүздә дә басым ахыргы иҗеккә төшкән.

Укытучы:
-Бик дөрес.Әгәр басым сүзнең ахыргы иҗегенә төшсә бу басымның-А-тибы дип атала.

(укучылар басым сүзнең ахыргы иҗегенә төшкән сүзләр уйлыйлар)

Карточкалар белән эшләүне дәвам итәбез.Аерып бирелгән сүзләрне бер укучы кычкырып укый,иҗекләргә тарката,басымын билгели.

Баш-ла-гыз,атыгыз.

Укытучы:

-Басым сүзнең кайсы иҗегенә төшкән?

Укучы:

-Басым сүзнең беренче иҗегенә төшә.

Укытучы:
-Басым сүзнең беренче иҗегенә төшсә ,бу басымның –В-тибы була.
(укучылар басымның –В-тибына мисаллар уйныйлар)

Һәр укчыга алынма сүзлекләр таратыла.Укучылар эш дәдәфтәрләренә сүзлекләрдән үзләренә охшаган биш сүз язып алалар һәм басымын билгелиләр.

Укытучы:

-Укучылар, сез язып алган сүзләрнең басымы кайсы иҗеккә төшкән?

Укучылар:

-Уртадагы иҗеккә төшкән. 
Укытучы:

-Бик  дөрес.Димәк,басым сүзнең уртадагы иҗегенә төшсә,бу басымның-С-тибы була һәм ул күбрәк алынмаларда була.Сүзлекләрдән басымның С тибына тагын биш сүз язып алыгыз һәм басымын билгеләгез.( укучылар язып алалар һәм укытучы белән берлектә дөреслеген тикшерәләр)
Укытучы:

-Укучылар,хәзер юклык,зат-сан,хәбәрлек кушымчаларын искә төшереп китик әле.(укучылар юклык,зат-сан,хәбәрлек кушымчаларын үзләренең сүзлекләреннән табып укыйлар һәм сүзләр уйлыйлар)
Укучылар:
-Карамый,сорармын,баласың.

Укытучы:

  -Хәзер шушы сүзләрнең басымын билгеләгез һәм әйтегез,басым сүзнең кыйсы иҗегенә төшкән?
Укучылар:

-Басым кушымча алдыннан туктап кала.

Укытучы:

-Басым нинди дә булса кушымча алдыннан туктап калса бу басымның-Д-тибы була.

Хәзер тактада язылган сүзләргә карыйбыз һәм басымын билгелибез:беренче төркем:бала,балалар,балаларда,икенче төркем:башла,башлагыз,башлатыгыз.
Нинди нәтиҗә ясыйбыз?

Укучы:

-Әгәр басым ахыргы иҗектә булмаса ,шул урынында кала,әкушымчалар ялганганда басым кушымчага күчә бара.
Балалар,татар телендә кайбер сүзләрнең басымы булмый ,алар басымлы сүз белән бергә килеп ,бер фонетик сүз тәшкил итәләр.Әгәр фонетик сүздә басымсыз сүз,басымлы сүздән алда килсә,ул-проклитика дип,басымлы сүздән соң килсә ул-энклитика дип атала.Мәсәлән,ул гына,әллә бар,әллә юк,урам аша,бала-чага.
Барыбыз да сүзлек дәфтәрләрен алабыз һәм басым аның төрләре турында әйтелгән кагыйдәләрне язып куябыз .

Ял минуты.
Гөл сабагы күренде

Һәм кояшка үрелде.

Тирбәлде талгын җилдә,

Сокланды гүзәл җиргә.

Буй-сыннарын турайтты,

Бик матур чәчәк атты.

Җәеп ефәк таҗларын,

Сипте хуш ис,назларын.

1.Компьютерда күнегүләр эшләү.Сүзнең басымын билгеләргә,шул сүзләрдән туган як турында кечкенә хикәя төзеп язырга.
2.Компьютерда тест биремнәре үтәү.
А-басымы дөрес төшмәгән сүзләрне билгеләргә:

а)елгалар-күлләр,

ә)урман-болыннар,

б)чишмә-коелар,

в)сандугач-тургай

Басым тибы ялгыш күрсәтелгән сүзне табырга.
а)авылдаш

ә)яратыгыз

б)бормалы

в)бөдрә

Дифференциаль биремле карточкалар белән эш(алар укучыларның белем дәрәҗәсенә карап таратыла).

Көчлерәк укучылар проклитикага,энклитикага мисаллар яза,икенче төркем басымның дүрт төренә сүзләр уйлый.
Өй эше бирү.

Фәнис Яруллинның “Яхшылык”дигән шигыреннән басымның 4 төренә дә мисаллар язып алырга.
Хөрмәтле ,Альбина Шамилевна,мин быел аттестация үтәм ,шушы эшләремнең берәрсен булса да газетагызда бастырып чыгара алмассызмы?Үтенеч  һәм бик зур рәхмәтләр белән Гөлфия Хәлиуллина.
